
Naalakkersuinikkut sulinermut aningaasatigut tapiissuteqartarneq pillugu Inatsisartut 

inatsisaat. 

(Inatsisartut Siulittaasoqarfiat / Formandskabet for Inatsisartut) 

 

Demokrati qanoq akeqarpa? 

Tassaavoq apeqqut akiniarsarisartagarput aalajangersaraangatsigit partiit attaviitsullu sulinerminni 

atorsinnaasaat. Akissutissaqanngilaq oqitsumik.  

 

Siunnersuut manna pitsaasortaqarpoq. Assersuutigalugu isumaqarluarpoq tapiissutit siunissami 

aningaasap nalikilliarnera pissutigalugu naleqqussarneqartassappata maannakkutut sukkut tamaana 

allanngortillattaaginnarnagit. Aningaasat angissusaat oqallisigissavarput. Isumaqarpungali 

pissanganarnerusoq aningaasat sumut atorneqartarnerat oqallisigigutsi. 

 

Ullumikkut aningaasat sumut atorneqarnissaat anginerusumik piumasaqaatigineqarneq ajorpoq. 

Aamma ajunngilaq eqqarsarnartoqarsinnaavormi akuleruffigissallugu suut politikkimut 

tunnganersut suullu politikkimut tunngassuteqannginnersut. Periuserlu marlussunnik 

sanngiiffeqarpoq isummersorfigisariaqakkatsinnik. 

 

Siullermik aningaasat sumut atorneqarsinnaanerisa nassuiarneqannginnerat pissutaalluni, partiit 

qinersinermi kingullermi amerlasuunik isertitaqartut, qineqqusaarnerni aningaasarpassuarnik 

atuilersinnaasarput, Inatsisartunilu pitsaasumik sulinissaminnut akissaqarpallaarunnaartarlutik.  

 

Inatsimmi tassani allaaserineqarpoq partiit qinersinermut tapiiffigineqarsinnaasut. Aningaasalli 

taakku aningaasanut inatsimmi illuartinneqartussaapput. Aammami tamanna tunngaviusumik 

ajunngilaq, aningaasanummi inatsimmi illuartinneqarsimanngitsunik aningaasanik 

atuiinnartoqarsinnaanngilaq. Demokratili eqqarsaatigalugu sanngiitsortaqarpoq. Kingunerissavaa 

partiit pioreersut aalajangertalissammassuk partiit nutaat qineqqusaarnissaminnut qanoq 

tapiiffigineqartigisassanersut, partiit pioreersut toqqaannartumik unammillerlugit.  

 

Sunniutissap alla tassaavoq partiit angisuut soqutigisarissammassuk qinersinermut tapiissutit partiit 



angissusaat tunngavigalugu tunniunneqartassasut. Tamanna imatorsuaq isumaqanngikkaluarpoq. 

Qinersinermimi tunngaviusumik partiit tamarmik periarfissaqartarput annerpaanngornissaminnut.  

Partiit tamarmik amerlaqatigiinnik sassartitsisinnaapput aamma partiit qineqqusaarnerni tamarmik 

sassartitaqartarput. Taamaattumik partiinut ataasiakkaanut tapiissutit, partiinut angisuunut 

minnernullu, nutaanut qanganitsanullu assigiittariaqaraluarput. 

 

Pinngitsoortinniarlugu partiit angisuut qineqqusaarnissamut ileqqaartarnissaat imaluunniit 

amingartooruteqarlutik qineqqusaartarnissaat kingorna partiit tapiissutaat atorlugit 

akilerneqartussanik. Aamma partiit nutaat patajaallisarnissaaminnut periarfissaat 

ajornarnerulersinnaapput. Tamannalu demokratip anersaarinngilaa. 

 

Siunnersuutigissavara inatsisip aappassaaneerneqannginnerani allannguutissatut siunnersuut manna 

ilanngunneqassasoq. 

Inatsisartunut ilaasortanut tapiissutit qineqqusaarnermi atorneqarsinnaassanngitsut 

Qinersinermut tapiissutit aalajangersarneqartassasut partiinut ukiumoortumik tapiissutini 

immikkoortereerlugit 

Qinersinermut tapiissutit partiinut, kattusseqatigiinnut nutaanullu tamanut assigiissasut. 

Aamma kattusseqatigiit avataanni kisimiillutik qineqqusaartussat partiinut tapiissutininngaanniit 

naleqquttunik immikkoortitsivigineqartassasut, assersuutigalugu 20 %-nik. 

 

Taamaaliornikkut qularnaarneqassaaq naapertuunnerusumik politikkimut sulinermut peqataanissaq.  

 

Taamatut oqaaseqarlunga siunnersuutip aappassaaneerneqannginnerani Inatsisartut suleriaasiat 

pillugu ataatsimiititaliami suliarisassanngorlugu innersuuppara. 

 


